
ПЕДАГОГТЫҢ КӘСІБИ ҰТҚЫРЛЫҒЫНЫҢ ҚҰРЫЛЫМЫ 
 

Автор мақалада кәсіптік оқыту мамандарын кәсіби даярлау барысында анықталған 

міндеттерін табысты жүзеге асыру үшін, болашақ педагогтардың кәсіби ұтқырлығының 

жалпы құрылымын авторлық көзқарас тұрғысынан оқырмандарға жеткізуді мақсат етеді. 

Осы мақсатты жүзеге асыру барысында болашақ кәсіптік оқыту педагогтарының кәсіби 

ұтқырлығының негізгі құрылымын құраушылар анықталып, негізгі ұғымдар айқындалды. 

Адам өмірінде меңгерген мамандығы шеңберінде икемді түрде жаңғырып, шығармашылық 

тұрғыдан өзін-өзін жетілдіре алатындай ұтқыр бола алады. Бірақ ол үшін белгілі бір жеке 

және кәсіби қасиеттерге ие болуы керек. 

Кәсіби ұтқырлықтың құрылымдық элементтері: жеке тұлға сапасы; адамның іс-әрекеті; 

адамның өзін және қоршаған ортаны түрлендіру процесі;  ұтқырлық түрлері (тік және 

көлденең); сипаттамалары (объективтік, субъективтік және мінезін зерттеу) екендігі 

тұжырымдалды. 

Кілт сөздер: кәсіби ұтқырлық, ұтқырлық, педагог, кәсіптік оқыту, кәсіби ұтқырлықтың 

құрылымы, әлеуметтік ұтқырлық. 

Structure of the Professional Mobility of the Teacher 
 

In the article, the author aims to bring to readers a generalized structure of professional 

mobility of future teachers for the successful implementation of tasks defined in the course of 

professional training of professional training specialists from the author's point of view. 

During the implementation of this goal, the main components of professional mobility of 

future teachers of vocational training are defined and the main concepts are formulated. In the life 

of the person can be mobile, flexible to change and creative self-realization in the framework of the 

acquired profession. But only if he has certain personal and professional qualities. 

It is formulated that the structural elements of professional mobility are: the quality of the 

individual; human activity; the process of transformation of the individual and the environment; 

types of mobility (vertical and horizontal); characteristics (objective, subjective and 

characterological). 

Keywords: mobility, professional mobility, teacher, professional training, structure of 

professional mobility, social mobility. 

Структура профессиональной мобильности  педагога 
 

В статье поставлена цель довести до читателей обобщённую структуру 

профессиональной мобильности будущих педагогов для успешной реализации задач, 

определенных в ходе профессиональной подготовки специалистов профессионального 

обучения с авторской точки зрения. 

В ходе реализации данной цели определены основные составляющие 

профессиональной мобильности будущих педагогов профессионального обучения и 

сформулированы основные понятия. В жизни человек может быть мобильным, гибко 

перестраиваться и творчески самореализоваться в рамках приобретенной им профессии, но 

только в том случае, если он обладает определенными личностными и профессиональными 

качествами. 

Автором сформулировано, что структурными элементами профессиональной 

мобильности являются: качество личности; деятельность человека; процесс преобразования 

личности и окружающей среды; виды мобильности (вертикальная и горизонтальная); 

характеристики (объективная, субъективная и характерологическая). 

Ключевые слова: мобильность, профессиональная мобильность, педагог, 

профессиональное обучения, структура профессиональной мобильности, социальная 

мобильность. 
 

 

Кіріспе 

Техника мен технологиялар барынша жедел қарқынмен қарыштап келе жатқан қазіргі 

уақытта аса қажетті жаңа, заманауи мамандықтарды меңгеру мәселесі де өзекті бола түсуде. 

Ал игерген мамандығымен жұмысын одан ары қарай жалғастыру үшін кез келген 

мамандықтың иесі заманауи өнеркәсіптік-техникалық, ақпараттық-технологиялық 

жаңалықтар мен өзгерістердің үдемелі қарқынына ілесуі мақсатында өз кәсіби біліктілігін, 

кәсіби ұтқырлығын үнемі және толыққанды арттырып отыруы қажет. Мұндай процестер, 

яғни күнделікті тұрмыс-тіршілікте онсыз өмір сүру мүмкін болмай қалған кез келген 

техниканы (компьютердің жаңа нұсқалары, жұмыс істеу мүмкіндігі сағат сайын өзгеріп, 

дамып жатқан смартфондар) меңгеру немесе соған қарай бейімделу қажеттілігі күн өткен 

сайын арта түсуде. Бұл ретте біздің бүгінгі әңгімеміз мұғалімнің кәсіптік ұтқырлығы 

хақында өрбімек.  
 

Негізгі бөлім 

Әрине, бұл тақырыпты айтулы ғалымдар айтарлықтай қарастырып, өзінің ғылыми 

тұжырымдамаларын, анықтамаларын ғылыми айналымға шығарғаны белгілі. Біз алдыменен 

солардың біршамасына тоқталуды жөн көрдік.  

Педагогтың кәсіптік ұтқырлық құрылымын барынша ұғынып, терең түсінуі еліміздегі 

үнемі өзгеріп отыратын әлеуметтік-экономикалық даму жағдайымен тығыз байланысты 

десек, әсте қателеспейміз. Өйткені адамның тіршілік қызметінің өндірістік, кәсіптік, 

денсаулық сақтау, білім беру және басқа да салаларында өтіп жатқан барлық дерлік 

жаңғырту үдерістері еңбек нарығындағы оқиғалардың өзгерістерімен бірге алға жылжитыны 

белгілі. Осынау алмағайып заманда болып жатқан құбылыстарды ұтқырлықпен қабылдау 

қажеттілігі өзінің кәсіптік мәртебесін ауыстыруға деген мұқтаждықтан да туындап жататыны 

анық.  

«Кәсіптік ұтқырлықтың» ғылымаралық категорияларының әр түрлі жақтары саналуан 

ғылым саласы өкілдерімен зерттелген және зерттеліп те келе жатыр. Экономистер кәсіптік 

ұтқырлықты әлеуметтік-экономикалық кеңістіктегі еңбекке қабілетті тұрғындардың 

қозғалысы ретінде қарастырады. Ал социологтар қоғамның әлеуметтік тобындаағы 

адамдардың орын ауыстырулары деп түсіндіреді. Психологтар болса жеке адам 

құрылымының қайта құруға дайындығы және тіршілік қызметінің жаңа жағдайларына 

бейімделуі дейді. Педагогтар жаңа техниканы және кәсіптік қызметті меңгеруге қабілеттілік 

ретінде қарастырады [1]. Шынында да қазір оқушының білімін бағалаудың өзі электронды 

күнделік арқылы жүзеге асырылатын мүмкіндік қолға алынып жатқан тұста интернетсіз өмір 

сүру мүмкін емес. Ал оны пайдалану соңғы ақпараттық-технологиялық кеңістікке кіре 

білумен тікелей байланысты. Әлеуметтік желілердегі сан алуан тақырыпты қозғайтын сан 

қырлы «жаңалықтар» да көпшіліктің назарын өзіне аударып, әркімге әр қилы әсер етуде. 

Олардың жағымды да, жағымсыз да жақтары жұртшылықты әрі-сәрі күйге түсіріп жатқаны 

да жасырын емес.  

Ал, қабілеттілік дегенде, біз жеке адамның бойынан табылатын құбылысты 

түсінетініміз рас. Бұл ұғымды тұңғыш рет грек ойшылы Платон пайдаланған екен. Оның 

ойынша әрбір адам өзінің бойындағы қабілеті арқылы жұртшылық алдында көзге түседі. Бір 

кісі көпшілікті басқарғанды, соларға жөн сілтегенді жақсы көрсе, екінші бірі оның қол 

астында, соның айтқанымен ғана тіршілік етеді. Сондай-ақ адам қабілеттерінің тұқым 

қуалайтындары да бар. Бұл тұста адамзат баласының ақыл-парасаты, ой-өрісі оның өскен 

ортасына, алған білімі мен тәрбиесіне байланысты дамып отыратынын айтпай кетпеуге тағы 

болмайды.  

Қалай болғанда да кез келген адам өзінің қарым-қабілетіне қарай әрекет ететіні рас. 

Сол секілді әрбір мұғалім де өзінің өткізілетін пәнін, оның әрбір сабақ үстіндегі түсіндіретін, 

оқытатын тақырыбын шәкіртіне әр түрлі амал-әдістермен жеткізеді. Оқытудың әдіс-

тәсілдерін дамыту мәселесі де осы кезде туындайды. Себебі адамның (мұғалімнің) қабілетін 

дамытатын нәрсе – оның таным процесіне тікелей байланысты. Ал таным дегеніңіз үздіксіз 

дамуын жалғастырып отыратын күрделі де қиын процесс. Айналаңда болып жатқан барлық 

іс-әрекеттер, құбылыстар адамның өзіндік танымы арқылы оның бойына сіңіріліп жатады. 

Сол сияқты әсіресе, ақпараттар ағыны толастамай, әлемді жаһандану процесі билеп жатқан 

тұста адам санасының тоқырап қалуы, мынау алмайып ғасырдың алпауыттары дүниежүзін 

өздерінің алып күштерімен бағындырғысы келіп жатқан кезеңде артта қалмай, соған ілесуге 

ұмтылу – бұл өркениеттен мақұрым қалмай, адам баласының қол жеткізген жетістіктерін 

игеруге жасалған ұмтылыс болуы керек.  

Осы себептен де кәсіптік оқытудағы педагог қызметінің ерекше өзгешелігі 

болғандықтан кәсіптік ұтқырлық оның айрықша белгісі бола түседі, бұлай қалыптаспаған 

біздің түлектеріміз тұлға ретінде де, кәсіпқой ретінде де көріне алмайды. Сондықтан да ең 

алдыменен оның құрылымдық құраушыларын анықтау қажет болып табылады.  

Кәсіптік ұтқырлықтың жалпылама мойындалған маңызы субъектінің ішкі (тұлғалық-

психологиялық) және сыртқы (практикалық-қызметтік) өзгерістерге тұрақты дайындығы 

және оларға қарай шұғыл түрде әрекет ете алатын әлеуметтік және кәсіптік ептілігі ретінде 

түсіндіріледі [2]. Бұл да сайып келгенде, білім, білік, дағды секілді категориялармен астасып 

жатады. Осылармен астаса отырып, кәсіптік ептілік, кәсіптік шеберлік қалыптасып, арта 

түседі. 

Психологиялық-педагогикалық ғылымда «кәсіптік ұтқырлық» категориясы әр түрлі 

мағынада түсіндіріледі (Л.А. Амирова, Ю.И. Биктуганов, Т.М. Большакова, Л.В. Горюнова, 

В.Н. Дюнина, Э.Ф. Зеер, Б.М. Игошев, Ю.И. Калиновский, Е.А. Климов, А.К. Маркова, 

Л.М. Митина, Н.С. Пряжников және т.б.). 

Кәсіптік ұтқырлық, ең алдыменен, жалпы кәсіптік білімдердің жоғары деңгейін 

қалыптастыру және жинақталған кәсіптік тәсілдер мен түйінді құзіреттіліктер жүйесін игеру 

арқылы адам дамуының ішкі тетіктерін қамтамасыз ететін, кәсіптік қызмет шарттарының 

өзгерістеріне бейімделетін, оның ойдағыдай табыстылығымен шарттастырылған адамның 

қасиеті немесе сапасы ретінде түсіндіріледі (Ю.И. Биктуганов, Б.М. Игошев, 

Ю.И. Калиновский, О.В. Кердяшева, В.А. Мищенко, Е.А. Никитина және т.б.). 

Мәселен, Л.К. Фортова мен А.Ю. Кужековтың пікірлері бойынша [3] кәсіптік 

ұтқырлық – бұл өзіне төмендегі құрамдарды кіріктіретін тұлғаның ықпалдастық қасиеті:  

- өздігінен білім алу мотивациясы эволюциясын болжамдайтын кәсіптік ұтқырлықтағы 

қалыптастырылған эндогенді қажеттілік, сондай-ақ мамандықтың ақиқаттылығы мен 

өзгерістерін позитивті жағынан қабылдауға барабар қарама-қарсылықтарды (антиподтарды) 

қалыптастыру; 

- жалпы білім беретін және кәсіптік білімдер, құзіреттіліктер – виталды (тірілей), 

әлеуметтік және біліктілік; 

- жеке тұлғаның креативті, сыни ойлау, когнитивті мүддесін бастаушы кәсіптік 

ұтқырлыққа деген қабілеттілігі; 

- кәсіптік өзін-өзі маңыздандыруға дайындық.  

Бұл екі ғалым да педагогтардың кәсіптік ұтқырлығын жеке адамның өз бетінше білім 

алуға деген құштарлығынан туындайтын қажеттілік деп түсіндіреді. Демек, жеке тұлғаның 

өзінің білімін жетілдіруге деген құлшынысы, қызығушылығы болуы керек. Ал мұның өзі 

дүниежүзілік өркениеттен хабардар болып, соған ілесіп отыру, цифрландыру ғасырының 

жетістіктерін өз мұқтаждықтарыңа пайдалану көрініс болып табылатыны анық. 

Ресейлік ғалым Ю.И. Калиновский бізге үздіксіз білім беру жүйесіндегі ересектерге 

білім беру мәселелерін қарастырғандығымен белгілі. Ол елдегі білім беру саласындағы 

дағдарысты андрагогтарға (ересектерге) білім беру арқылы жоюға болатындығын атап 

көрсеткен. Дағдарыстың болуы себебін ол өркениеттің индустриалдық (техногендік) 

сатысынан өркнеиеттің постиндустриалдық (ақпараттық) сатысына өтуіне байланысты дейді. 

Ресейдегі білім беру саласындағы дағдарыс өркнеиеттің «қуып жетуші» дамуындағы кезекті 

сатысынан туындап отырғандығын нақтылады. Бұл тақырыпты ол аймақтағы (РФ, Тюмень 

облысы мысалында) педагогтардың әлеуметтік-кәсіптік ұтқырлығын дамытудың 

жолдарымен байланыстырып, зерттейді [4]. 

Сондай-ақ Ю.И. Калиновский жеке адамның мынадай қасиеттері мен сапасын бөліп 

алып қарастырады: айналаға ашықтығы, адамдарға және өзіне деген сенімділігі, икемділігі, 

шапшаңдығы, бақылаудың оқшаулығы, толеранттылығы (төзімділігі); шеберлігі: рефлексия, 

өзін-өзі реттеу, өзін-өзі анықтау, мақсатты тұжырымдау; қабілеттілігі: әлеуметтегі 

өзгерістерді көре білуі және оның мәнін түсінуі; оқиғаның дамуының нұсқалылығын және 

баламалылығын көре білуі; ойлаудың (креативті ойлау) конструктивтілігі, жемістілігі; 

микросоциумдағы, топтағы қажетті өзгерістерді жобалау; мәселелерді шешу; өзгерістерге 

бейімделуі (қайта жобалау) [4].  

Б.М. Игошев [5] педагогтың төмендегі қасиеттерін жеке ұтқырлығы деп атап өтеді: әр 

түрлі қоғамдық іс-шараларға, әр түрлі бағыттағы мазмұнды жобаларға қатысуын және 

қатысуға дайындығын айқындайтын әлеуметтік белсенділігі; әлеуметтік және кәсіптік 

белсенділіктің сан түрлі саласына әректтік қызығушылығы; әр түрлі қоғамдық оқиғаларға, 

әрекеттің сан алуан түрлеріне функционалды жоғары бейімділік; кез келген істің 

шығармашылық қарым-қатынасына креативтілік, көңілділік, кез келген оқиғаның 

шығармашылықпен жасалуы.  

Оның шәкірті әрі ізбасары Ю.И. Биктуганов [6] өзінің жетекшісінің ғылыми 

ізденістерін жалғастыра отырып, педагогтың кәсіптік ұтқырлығын бағалау критерийлеріне 

адамның мынадай қасиеттерін ендіреді: кәсіптік-педагогикалық бейімділік; конструктивті 

шешімдерді қабылдау және кәсіптік-педагогикалық қызметтің әр түрлі жағдайларында, оның 

ішінде кәсіптік тәуекел жағдайларында өзін жүзеге асыру қабілеттілігі; реалистік 

(қабылданған шешімдердің оқыту және тәрбиелеу қажеттіліктеріне сәйкес келеді және 

практикада іске асырылуы да мүмкін); уәжділік (шығармашылық кәсіптік-педагогикалық 

өзін-өзі көрсетудің қажеттілігі, кәсіптік ұтқырлық); сабырлығы (кәсіптік ұтқырлыққа 

шарттастырылған ерік-жігерлік және эмоционалдық жүктемелерді көтеруге қабілеттілік); 

болжамалылық (кәсіптік қызметке, кәсіптік қызметтегі тәуекелділікті болжамдауға 

қабілеттілік); эмоционалдық-еріктік табандылық (кәсіптік-педагогикалық қызметтің әр түрлі 

жағдайларындағы өзінің эмоциялары мен еріктік әрекеттерін басқару қабілеті); 

бастамашылдық (педагогикалық жобаларды жасау процесіндегі белсенді және өзіндік 

қызметке қабілеттілік, оқу және оқудан тыс жұмыстарда жобаларды жасауда оқушылардың 

шығармашылық қызметтерін белсенділендіру); рефлексивтік (кәсіптік-педагогикалық 

қызметте өзін-өзі талдауға, өзін-өзі реттеуге және өзін-өзі бақылауға қабілеттілік). 

Кәсіптік ұтқырлықтың жеке адамның бейімделу және субъектілі қалыптасуы 

процестеріне (Дворецкая Ю.Ю.); жеке адамның оның құрылымында құндылықтық-

мағыналық сындарлы түріндегі жекелей қасиеттері мен жасалуы бірлігінде көрсетілген 

тұлғалық бағдарына (Амирова Л.А.); кәсіптік қызмет субъектісінің жекелей және әрекеттік 

сипаттамаларының сандық және сапалық өзгерістеріне (Львов А.Ю.); субъектінің 

мақсаттары олардың алған мамандықтары немесе жаңа мамандықты меңгеруі шеңберінде 

жаңа жетістіктерді алу болып табылатын қызмет түрлеріне (Малыгина О.А.) және көптеген 

т.б. байланысты анықтамалары бар. 

Педагогикалық ғылымның ұғымдық базасында «кәсіптік ұтқырлық» феноменінің 

көптеген анықтамаларының бірі ретінде Л.В. Горюнованың [7] ұсынған түсіндірмесі біз үшін 

ұнамдырақ болып тұр. Ол өзін құрайтын үш біртұтас кешенге құрылымданған: 

- адам даумының ішкі тетіктерінде түйінді, жалпы кәсіптік құзіреттіліктердің 

қалыптастырылуы арқылы қамтамасыз ететін жеке тұлғаның қасиеті;  

- адамның мамандығында және өмірінде өзін-өзі іске асыруы нәтиже болып шығатын 

оқиғалармен анықталған (детерминирленген) өзгермелі ортадағы адамның әрекеті; 

- адамның өзін өзі және оны қоршаған кәсіптік және өмірлік ортасында өзгерту 

процесі.  

Осы көзқарас тұрғысынан автор кәсіптік ұтқырлықтың негізгі мынадай құраушыларын 

атап өтеді: 

- педагогтың кәсіптік ұтқырлығын қамтамасыз ететін құзіреттіліктер жиынтығы, 

оның қатарындағы түйінді құзіреттіліктер: денсаулықты сақтау, азаматтық, әлеуметтік өзара 

әрекеттестік, байланыста болу, ақпараттық-технологиялық және жалпы кәсіптік 

құзіреттіліктер: педагогикалық өзара әрекеттестік, ұйымдық, жобалық; 

- өзгерістерге дайындық орнықтылықтың және «реактивті» бейімделудің синтезі 

ретінде; 

- белсенділік педагогикалық қызметтің және ондағы өзінің қайта жасалуына (өзгеруіне) 

қабілеттілігі ретінде [8].  

Бұл жерде адамның өзінің мамандығы мен өмірден алғандарының нәтижесінде ұтқыр, 

жылдам қайта құрылуы және шығармашылықпен өзін-өзі іске асыруы туралы сөз болып тұр. 

Бірақ, егер ол тек белгілі бір жеке және кәсіптік қасиеттерге иеленген жағдайда, 

құзіреттіліктердің жиынтығын меңгерген кезде ғана жүзеге асады. Ал оның ұтқырлығының 

дәрежесі мен деңгейі кәсіптік-тұлғалық қалыптасу процесінде өмір тіршілігінің еңбек 

нарығының талаптарына сәйкес тұрақты өзгеріп отыратын жағдайындағы әрекеттерде оның 

іске асырылуы кезінде ғана шыңдалуы мүмкін. Және, әрине, педагогикалық құралдар мен 

технологияларды белсенді түрде қолдану, білім беру ортасының әлеуетін тиімді пайдалану 

кезінде де шыңдала түсетіні анық. 

Болашақ маманның кәсіптік ұтқырлығының негізін құрайтын көптеген қасиеттері мен 

сапалары кезінде ол тұлғалық және кәсіби дамуына қуатты ынталылық алады.  

Егер кәсіптік ұтқырлықтың мағыналық бағдарлары туралы айтатын болсақ, онда 

ұтқырлық кәсіптік өзіне-өзі білім беру, өзін-өзі жетілдіру, өзін-өзі өзгерту, өзін-өзі дамыту 

қажеттіліктерін қанағаттандыру отырып, нарық сұраныстарына бейімделумен тікелей 

байланысты екендігін атап өткеніміз орынды. 

Кәсіптік ұтқырлық адамның өз мамандығын, орнын, қызмет түрін және т.б. өзгерту 

қабілеттілігімен ғана емес, сонымен қатар өзінің кәсіби шеберлік деңгейін арттыруға 

бағытталған өзіндік және стандартты емес шешімдерді қабылдай алуымен де сипатталады. 

Бұл еңбек нарығына сұраныстың және қатаң бәсекелестік жағдайындағы материалдық 

қамтамасыз етілудің кепілдігі болып қызмет етеді. 

Ғылыми қоғамдастықта ұтқырлықтың тік (вертикалды) түрі туралы да, көлденең 

(горизонталды) түрі туралы да жиі айтылады. Мұндай ажыратуды ХХ ғасырдың 20-жылдары 

әлеуметтануда бірінші рет П.А. Сорокин енгізді [9]. Тік әлеуметтік ұтқырлық дегенде жеке 

тұлғаның немесе топтың әлеуметтік мәртебесінің өзгерістері, қызметкердің кәсіптік-жіктік 

құрылымда төменгі деңгейден жоғары қарайғы (жоғарғы-төменгі ауысулар) қызметтік 

баспалдақтары бойынша қозғалысы түсініледі. Ал әлеуметтік құрылымда жеке тұлғаның 

немесе топтың ауысуының жұмыс түрі көлденең әлеуметтік ұтқырлықты көрсететін сол 

немесе басқа мамандықтар немесе лауазымдар шеңберінде бір мәртебелі деңгейге шығатын 

әлеуметтік мәртебеде өзгеріссіз болады.  

Заманауи ғалым Б.М. Игошев [10] педагогикалық білім беруге қатысты тік және 

көлденең ұтқырлық ұғымын түсіндіреді. Атап айтқанда, автор тік кәсіптік ұтқырлық дегенде 

педагогтың мансаптық баспалдағы бойынша мұғалімдіктен білім беру саласының кез келген 

деңгейін басқаруға дейінгі (оқу ісі жөніндегі меңгеруші, директор немесе білім беру 

басқармасының басшысы) көтерілу қозғалысына дайындығын түсіндіреді. Әрі зерттеуші 

әңгіменің мансап туралы емес, білім беру саласы қызметкерінің жайсыз менмендігіне 

бірыңғай құрылғандығын атап өтеді. Нақтырақ айтқанда әңгіме бұл жерде маманның үздіксіз 

әлеуметтік-кәсіптік дамуы туралы болып тұр, егер ол табиғи жолменен өзінің кәсіптік 

қызметімен ұтқырлықтың мейлінше жоғары деңгейіне дейін «өссе», оның бұл саладағы 

алдыңғы жүріп өткен жолында жинақталған тұтас жұмыс тәжірибесі одан ары қарай кәсіптік 

өсуі және дамуы үшін мықты іргетасты қамтамасыз етеді.  

Б.М. Игошев мұғалімнің көлденең кәсіптік ұтқырлығы жөніндегі түсіндірмесінде 

кәсіби шеберлікті (бірінші санатты мұғалім, жоғары санатты мұғалім, кәсіби байқаулардың 

жеңімпаздары және т.б.), сондай-ақ олардың білім беру мекемелерінің әр түрлі типтері мен 

түрлеріндегі, қызметтің инновациялық және жобалық ұйымдары жағдайындағы мемлекеттік 

және мемлекеттік емес және т.с.с., сондай-ақ кәсіптік қызметті ауыстыруға қажеттілік 

кезіндегі жұмысқа кәсіптік дайындығын болжамдайды. 

Ғалымдар кәсіптік ұтқырлықтың мәндік сипаттамаларын оның объективтік, 

субъективтік және мінезтану жақтарымен ажыратады. Объективтік жақтарына мәртебелік 

позициясы үшін мамандығын амалсыздан өзгертуге алып келетін ғылыми-техникалық және 

әлеуметтік-экономикалық алғышарттар, сондай-ақ осы өзгерістер процесінің өзі жатады. 

Субъективтік жақтары құрамында қызметкердің мүддесінің өзгеру процесін және 

кәсіптік мәртебесінің өзгерістері туралы шешімдерді қабылдау дәлелін, жұмыс орынының 

немесе қызмет түрінің ауысуын атайды. Кәсіптік ұтқырлықтың мінезтану позициясымен 

бірге тұлғаның аралас мамандықты меңгеруге және еңбек қызметі саласының ауыстыруға 

дайындығы немесе бейімділігі ретіндегі барынша жоғары немесе барынша төмен орнықты 

қасиеті ретінде шығады. Бұл айтылғандардың негізінде біз кәсіптік ұтқырлықтың 

құрылымының сызбасын жасадық (1-сурет).  

Көріп отырғанымыздай, кәсіптік ұтқырлық құрылымы оның негізгі элементтері 

бірлігімен ұсынылған: 

- адам даумының ішкі тетіктерінде түйінді, жалпы кәсіптік құзіреттіліктердің 

қалыптастырылуы арқылы қамтамасыз етілетін жеке тұлғаның қасиеті;  

- адамның мамандығында және өмірінде өзін-өзі іске асыруы нәтиже болып шығатын 

оқиғалармен анықталған (детерминирленген) өзгермелі ортадағы адамның әрекеті; 

- адамның өзін өзі және оны қоршаған кәсіптік және өмірлік ортасында өзгерту процесі; 

- адам өзі-өзін және оны қоршаған кәсіптік және өмірлік ортасында тұлғаның қайта 

өзгеру процесі; 

- кәсіптік ұтқырлықтың түрлері: тік және көлденең; 

- кәсіптік ұтқырлықтың сипаттамалары: объективтік, субъективтік және 

мінезтанушылық.  

Осылайша, философиялық, әлеуметтік, психологиялық және педагогикалық әдістер - 

энциклопедиялық талдау, әдебиет, синтез, эксперимент, байқау, сауалнама, тестілеу және 

басқа да әдістер арқылы қарқынды түрде оның құрылымын анықтау және болашақ 

педагогтардың кәсіби ұтқырлығын қалыптастыру қажеттілігі туып отыр. 

 

 

 

 

 

 

 

 

 

 

 

 

 

 

 

 

 

 

 

 

 
1-сурет – Кәсіптік ұтқырлықтың құрылымы 

 

Өйткені әлемдік өркениетте өз орнын тауып, жаһандану ағысына енген еліміздің 

алдында үлкен міндеттер тұр десек, бүгінгі білім беру жүйесінде оқушыларды белгілі бір 

білім жиынтығымен қаруландыру, сол алған білімін тиімді пайдалануға үйрету, баланың 

ерекшеліктеріне, қабілетіне, қызығушылығына қарай бейіндік бағыттау алға шықты. Соған 

байланысты оқытудың әдіс-тәсілдерін қолдану да көп векторлық сипат алды. Әрине, 

болашақ педагог кадрларды даярлайтын оқытушылар да осы жағына баса көңіл бөліп отыр. 

Студенттерге дәріс оқығанда оқытудың әдіс-тәсілдерін тиімді пайдадалануды мақсат 

тұтатын оқытушылар білімгердің сабаққа деген қызығушылығын арттыру үшін, оны білімге 

баулу үшін әр түрлі тәсілдерді қарастыруы керек, ең бастысы оларды жалықтырмауы қажет. 

Сол үшін сабақ өткізудің әлемдік деңгейдегі соңғы жаңалықтарымен таныс болғаны дұрыс. 

Себебі, үнемі іздену, жағымды жаңалықтардан құлағдар болу – педагогтың басты міндеті. 

Кәсіптік ұтқырлық 

оның тетігін 

қамтамасыз ететін жеке 

тұлғаның қасиеті 
 

анықталған өзгермелі 

жағдайдағы адам 

қызметі 

 

тұлғаның қалыптасуы 

мен жасалу процесі 

 

Кәсіптік ұтқырлықтың 

түрлері: 

тік, көлденең объективтік 

 
 

субъективтік мінезтанушылық 

Мұның барлығы да, сайып келгенде, педагогтың кәсіптік ұтқырлығын қалыптастыруға 

апаратын жол болмақ.  

 

Қорытынды 
Біз бұдан бұрынғы бір ғылыми мақаламызда болашақ мұғалімдердің кәсіби 

ұтқырлығын қалыптастырудың маңыздылығына тоқталған болатынбыз [11]. Онда болашақ 

мұғалімнің кәсіптік ұтқырлығы білім беру үдерісіндегі және қоғамда қалыптасатын түрлі 

проблемалық жағдайларға жауап қайтарудың тиімді негізі болатындығы айтылған-ды. Ал 

бүгін белгілі ғалымдардың пікірлеріне, жасаған тұжырымдарына сүйене отырып, педагогтың 

кәсіптік ұтқырлығының құрылымына ден қойдық. Қорыта келе айтатынымыз, педагогтың 

кәсіптік ұтқырлығы оның өз іс-әрекеттерін ииновациялық тұрғыдан жаңаша іске асыруы, 

өзін-өзі жетілдіруі, өзгеріп, түрленіп отырған қоршаған ортасына бейімделуі демекпіз. 

